
Lënda: Rekomandohet marrja e masave për shqyrtimin dhe pagimin e 

menjëhershëm të orëve jashtë orarit të Z. L.M si dhe marrja e 

masave që organet kolegjiale të Universitetit Politeknik të mos 

tejkalojnë kompetencat e dhëna sipas akteve ligjore dhe nënligjore 

në fuqi 

 

 

Drejtuar: Z.Genti Guxho 

  Dekan Fakultetit të Inxhinierisë Mekanike 

          TIRANË 

 

 

  Z.Andrea MALIQARI 
  Rektor i Universitetit Politeknik  

            

          TIRANË 

 

Të nderuar Drejtues, 

 

 

Siç jeni në dijeni pranë institucionit të Avokatit të Popullit ka paraqitur një ankesë 

shtetasi Prof.Asoc. L.M, pedagog në Fakultetin e Inxhinierisë Mekanike, 

institucion i arsimit të lartë që ju drejtoni. Ndër të tjera në mënyrë të përmbledhur 

ai sqaron se:  

 

“Jam L. M pedagog me titull Prof.Asoc. pranë Departamentit të Energjitikes në 

Fakultetin e Inxhinjerisë Mekanike që prej vitit 2014. Gjatë gjithë kësaj periudhe 

jam angazhuar në procesin mësimor, kërkimor-shkencor, kontribut profesional 

dhe institucional, konform me kërkesat ligjore të Udhëzimit Nr.29, date 

10.09.2018, “Për Veprimtarinë dhe ngarkesën mësimore të Personelit akademik 

në Institucionet e Arsimit të Lartë”. Jam angazhuar në mësimdhënie në 3 disiplina 

mësimore të ciklit të parë dhe të dytë, në udhëheqje detyrash kursi, projekt kurse 

dhe teza diplome për programet e studimit Bachelor dhe Master i Shkencave. 

Kam kryer disa kualifikime dhe specializime jashtë vendit dhe sot jam ekspert ne 

fushat: skenarëve të energjisë, eficiencës së energjisë dhe modelimit të avancuar 

të sistemeve energjitike. Ekspertizën time e kam vënë në shërbim në komisionet 

e ngritura nga Ministria e Industrisë dhe Energjisë (MIE) për problemet e 

energjisë, si Këshilltar Teknik pranë OST-së (Operatorit të Sistemit të 

Transmetimit të energjisë) si dhe duke dhënë kontributin tim profesional në disa 

projekte dhe oponenca pranë “Drejtoria e Shërbimit Ndaj të Tretëve” – UPT.  

 

Marr shkas t’u drejtohem instancave më të larta administrative të Universitetit 

Politeknik të Tiranës për një çështje që lidhet me ligjshmërinë në zbatim të 

Udhëzimit Nr.29, date 10.09.2018 “Për Veprimtarinë dhe ngarkesën mësimore të 

Personelit akademik në Institucionet e Arsimit të Lartë” nga drejtuesit aktualë të 

Fakultetit të Inxhinierisë Mekanike. Në fakultetin e Inxhinierisë Mekanike (FIM) 

prej 3 vitesh po përdoren disa norma për llogaritjen e kohës vjetore të punës prej 

1536 orë (pika III.1 e Udhëzimit 29), duke përdorur disa koeficientë të njehsimit 

në orë të veprimtarive të ndryshme kërkimore-shkencore, ekspertizë, kontribut 

institucional dhe profesional, etj., të cilat nuk gjenden në asnjë dokument 

rregullator të natyrës ligj, VKM apo Udhëzim, apo Rregullore e Brendëshme 

Institucionale e UPT. Drejtuesit aktual të FIM kanë hartuar një procedurë 

joligjore të emërtuar “Deklarimi i ngarkesës së realizuar nga personeli akademik 

efektiv në FIM, FIM-P004”, e cila nuk është e miratuar nga asnjë organ kolegjial 

(Bordi i administrimit, Senati Akademik), apo autoritet drejtues i institucionit 

(Rektor apo Administrator).  

 

“Miratimi” i kësaj procedure është bërë formalisht në një mbledhje të APA 

(Asambleja e Personelit Akademik), e cila, në bazë të nenit 41 të ligjit 80/2015 

“Për arsimin e lartë dhe kërkimin shkencor në institucionet e arsimit te lartë” 

dhe nenit të 14 Statutit të UPT nuk ka funksionin të vendos “koeficientë” për 

njehsimin në orë të veprimtarive të punës së pedagogut. Në bazë të nenit 84 të 

Statutit të UPT, Rregullorja e brendshme për administrimin, financat dhe 

kontabilitetin miratohet nga Bordi Administrimit Universitetit Politeknik Titranë, 

ndërsa Asambleja e Personelit Akademik miraton Rregulloren e njësisë kryesore 

dhe Rregulloren e Këshillit të Profesorëve. Unë jam me profesion inxhinier dhe 

cdo punë e kryer Ndaj të Tretëve quhet ekspertizë dhe cdo staf akademik që jep 

ekspertizë paguhet konform vendimit Nr. 188, datë 13.03.2019. UPT ka realizuar 

shumë shërbime në fushat e saj të ekspertizës, ku përfshihen edhe aktekspertizat 

e thelluara, të cilat realizohen mbështetur në VKM nr. 26, datë 15.01.2020, “Për 

kryerjen e akt-ekspertizës së thelluar në ndërtesat e dëmtuara”. Sa më sipër si dhe 

në përputhje me legjislacionin në fuqi, citohet: Universiteti Politeknik i Tiranës 

ka ofruar dhe ofron ndaj të tretëve, shërbime të ndryshme në fushat e ekspertizës 

me natyrë teknike që ai mbulon.  

 

Për më tepër në mbështetje të ligjit nr. 80/2015, datë 22.07.2015 “Për arsimin e 

lartë dhe kërkimin shkencor në institucionet e arsimit të lartë në Republikën e 

Shqipërisë”, institucionet publike të arsimit të lartë gëzojnë autonomi financiare, 

e cila garantohet nëpërmjet të drejtës për të krijuar të ardhura të ligjshme nga 

veprimtaritë e mësimdhënies, nga veprimtaritë kërkimore – shkencore, nga të 

drejtat intelektuale, nga markat dhe patentat, nga shërbimet si dhe nga veprimtari 

të tjera ekonomike. Si rezultat unë nuk po kërkoj pagesë shtesë për shërbimet e 

ekspertizave të shumta të kryera jo vetëm nga unë por edhe nga cdo anëtar (staf 

akademik i upt) pjesë e grupeve të punës, por po kërkoj të njihet si kontributi 

profesional “ekspertizë”, e barazvlershme me 50 orë mësimore, të cilat janë hequr 

në mënyrë të pashpjegueshme.  

Duke qenë se këto veprime arbitrare dhe diskriminuese nga ana e drejtuesve të 

FIM, kanë prekur të drejtën time për t’u paguar për orët suplementare, kërkoj nga 

ana juaj ndërhyrjen për anullimin e zbatimit të një procedure antiligjore dhe 

marrjen e masave ndaj këtyre drejtuesve, si dhe ngritjen e një grupi auditues për 

verifikimin e cdo ngarkese të dorëzuar nga stafi akademik FIM.   

 

Këtë problematikë e trajtojmë bazuar në nenin 13 të ligjit nr. 8454, datë 

04.02.1999 “Për Avokatin e Popullit”, i ndryshuar, ku thuhet se: Avokati i 

Popullit fillon procedurën e shqyrtimit të çështjes kur vëren ose dyshon se ka 

ndodhur një shkelje e së drejtës, në bazë të ankesës apo të kërkesës së personit të 

interesuar ose të dëmtuar, si dhe me nismën e vet, për raste të veçanta të bëra 

publike.  

 

Ne kërkuam shpjegime pranë jush dhe në dt.01.03.2024 na keni dërguar 

sqarime ku ndër të tjera citohet se:  

 

“Procedura FIM P004 Deklarimi i ngarkesës së realizuar nga personeli 

akademik në FIM” është e miratuar në Asamblenë e Personelit akademik të 

Fakultetit të Inxhinierisë Mekanike, që është organ kolegjial. Kjo procedurë 

është tërësisht e mbështetur në kuadrin ligjor në fuqi, i cili rregullon funksionimin 

e institucioneve të arsimit të lartë në RSH dhe ka 3 vjet që aplikohet nga personeli 

akademik efektiv i FIM. Gjithashtu përmbushja e ngarkesës vjetore prej 1536 

orësh është detyrim ligjor që rrjedh nga zbatimi i VKM nr.329, dt.12.04.2017, 

pika 9 e Udhëzimit të MAS nr.29, dt.10.09.2018, kreu III, pika 1.  Në deklarimin 

paraprak z.L.Malka deklaron se ka realizuar 1561 orë pune. Në dt.04.10.2023 

dekani i ka kërkuar nëpërmjet një emaili stafit plotësimin e dokumentacionit 

lidhur me ngarkesën mësimore realizuar gjatë vitit 2022-2023. Në deklaratën e 

muajit tetor 2023 z.Malka deklaron 1538 orë të realizuara. Lidhur me 

mospërputhjet e deklarimeve janë hartuar “Raport Konstatimet. Pas këtij procesi 

është pritur në takim z.Malka nga ana e dekanit, i cili ka pranuar që vërejtjet e 

raportit qëndrojnë, por në dt.06.12.2023 na përcillet një deklarim me 

dokumentacion bashkëngjitur nga z.Malka me një ngarkesë 1651.5 orë. Pas 

kontrrrollit të kryer është hartuar një tjetër Raport konstatimi me problematikat 

e vërejtura. Nga sa konstatohen në këtë raport ngarkesa e tij është më e vogël se 

detyrimi ligjor prej 1536 orësh. Për pasojë z.Malka nuk mund ti kryhej pagesë 

për mbingarkesë në auditor. Kemi tre deklarime të ndryshme për realizimin e 

ngarkesës prej tij si personel akademik. Në të treja rastet kemi deklarime të 

ndryshme për zëra të njëjtë veprimesh. 

 

Më tej kjo shkresë sqaron zërat konkret në Raport konstatimet me elementët e 

përcaktuara në këtë material. Në përfundim ju citoni se: Janë kërkuar sqarime 

dhe dokumenta mbështetëse pasi siç kemi analizuar nga ana e z.Malka na janë 

dorëzuar tre deklarime ngarkese të cilat kanë ngarkesa të ndryshme për të njëjtin 

zë veprimtarie, gjë që sjell dyshimin e arsyeshëm për abuzim nga ana e tij. 

Dokumentat dhe sqarimet janë kërkuar për shtesat që janë kryer në zërat e 

sipërpërmendur.” 

 

Lidhur me sqarimet e mësipërme, ankuesi ka mbajtur qendrimin, përmbledhur si 

më poshtë.  

 

Për deklarimet e dekanit të FIM lidhur me gjetjet e tyre gjatë analizës së 

deklarimeve të bëra nga unë për veprimtarinë time mësimore-shkencore-

profesionale-institucionale, jap sqarimet e mëposhtëme: 

Lidhur me intepretimet e bëra nga z. Genti Guxho, Dekan i Fakultetit të 

Inxhinierisë Mekanike (FIM) në përgjigjen e tij me Nr. Prot, 109/1 datë 

29.02.2024 e protokolluar nga Ju me Nr. prot, K1/L1-6 datë 1.03.2024, se nga 

ana ime janë paraqitur 3 deklarime të ndryshme të realizimit të ngarkesës 

mësimore, shpjegohem se: 

- deklarimi i parë është bërë me kërkesë të dekanatit në muajin qershor 2023, 

shumë përpara mbylljes së vitit akademik. Ky deklarim u emërtua “Deklarimi 

paraprak”, gjë e cila tregon qartazi se nuk mund të ishte e formës 

përfundimtare.  

Lidhur me dy deklarimet e tjera, nga dekanati nuk janë marrë në konsideratë 

dhe janë hequr disa zëra 

- Deklaroj me përgjegjësi të plotë se, dekanati i FIM përdor një procedurë 

joligjore, të pamiratuar nga organet kolegjiale, metodologjia e të cilës nuk 

zbatohet nga asnjë fakultet tjetër, pjesë e UPT si dhe nga asnjë IAL tjetër 

publike në vend, me qëllim që të shantazhoj pjesë të stafit akademik të cilët 

nuk janë dakord me politikat e ndjekura nga dekanati i FIM. Një veprim i tillë 

bie në kundërshtim të plotë me VKM Nr.329, datë 12.04.2017 “për statusin 

dhe trajtimin e vecantë të personelit akademik”, pika 3, ku citohet “Liria 

akademike ushtrohet në kuadrin e përgjegjshmërisë pedagogjike e shkencore 

dhe nuk presupozon përjashtimin nga vlerësimi i performancës së personelit 

akademik. Personeli akademik nuk mund të penalizohet për shkak të 

qëndrimeve të tij ndaj politikave të institucionit. Në të gjitha rastet, personeli 

akademik vepron brenda normave të etikës, në respekt të institucionit dhe 

kuadrit ligjor e nënligjor në fuqi”.  

 

Ne vlerësojmë angazhimin tuaj për përcaktimin e llogaritjeve me një akt siç është 

vendimi i APA-së, por në këtë kontekst sygjerohet që aktet rregullatore që dalin 

të jenë në funksion të ligjit apo VKM-ve, si dhe mundësisht të jenë unifikuese 

edhe me IAL të tjera, sidomos në mënyrën e llogaritjes së ngarkesës mësimore e 

cila shoqërohet me efekte financiare. Kjo do shmangte edhe keqkuptimet apo 

keqinterpretimet e stafit akademik. 

 

Gjithashtu ankuesi ka përcjellë sqarimet në mënyrë të detajuar, lidhur me 

veprimtaritë e kryera në mësimdhënie, në kërkimin shkencor dhe kontribut 

profesional.  

*** 

 

Në analizë të fakteve dhe informacionit të përcjellë nga ana juaj por edhe në 

ballafaqim me ankuesin dhe pretendimet e tij analizojmë si më poshtë vijon.  

 

Dekani i Fakultetit të Inxhinierisë Mekanike deklaron se procedura e FIM P004 

“Deklarimi i ngarkesës së realizuar nga personeli akademik efektiv” është e 

miratuar nga Asambleja e Personelit Akademik (APA) të FIM, që është një organ 

kolegjial.  Në ligjin nr. 80/2015 “Për arsimin e lartë dhe kërkimin shkencor në 

institucionet e arsimit të lartë” neni 41, pika 2 citohet se funksionet e Asamblesë 

së Personelit Akademik janë:  

- zgjedhja e rektorit,  

- zgjedhja e anëtarëve të senatit akademik, 

- zgjedhja e drejtuesve të njësive kryesore (Dekani); 

- zgjedhja e anëtarëve të komisioneve të përhershme.  

Në pikën 3 të këtij neni theksohet se Asambleja e Personelit Akademik (APA) 

mund të ushtrojë edhe kompetenca të tjera sipas përcaktimeve të statutit të 

Institucioneve të Arsimit të Lartë (IAL). Në statutin e UPT, Neni 14, pika 2 jepen 

funksionet e Asamblesë së Personelit Akademik (APA) të cilat janë: 

- zgjedhja e rektorit,  

- zgjedhja e anetareve te senatit akademik, 

- zgjedhja e drejtuesve të njësive kryesore (Dekani) dhe; 

- konstituon komisionet e përhershme të njësisë kryesore (fakultetit) 

dhe zgjedh antarët e tyre.  

Në pikën 3 të ketij neni theksohet që: “APA organizohet dhe kryen veprimtarinë 

e saj sipas përcaktimeve në rregulloren e njësisë kryesore”. Në Regulloren e 

brendshme të FIM, të miratuar nga dekanati me vendimin Nr. 52, date 05.03.2021 

dhe të miratuar nga Rektori i UPT, në nenin 12 citohet që “Asambleja e personelit 

akademik” (APA) e FIM ka këto funksione:  

- zgjedh Rektorin e UPT;  

- zgjedh anëtarët e SAUPT;  

- zgjedh Dekanin e FIM; 

-  konstituon komisione të përhershme të FIM dhe zgjedh anëtarët e 

tyre; (në përputhje me SAUPT, Neni 14 dhe e Ligjit 80/2015 Neni 

41) si dhe 

- miraton rregulloren e funksionimit të fakultetit.  

 

Për sa më sipër rezulton se në asnjërin prej këtyre dokumenteve të cilat 

rregullojnë organizimin dhe funksionimin e IAL-ve dhe njësive kryesore nuk i 

jepet Asamblesë së Personelit Akademik (APA) funksioni për miratimin e kësaj 

procedure. Në rregulloren e brendshme të FIM, nuk ka asnjë dispozitë që të 

përcaktojë normimin, koeficientët apo procedurën e llogaritjes së orëve vjetore 

të punës së stafit akademik. Procedura “FIM P004” nuk mund të miratohej nga 

një organ kolegjial që nuk e ka këtë kompetencë. Në  ligjin nr. 80/2015 “Për 

arsimin e lartë dhe kërkimin shkencor në institucionet e arsimit te lartë” neni 49 

pika “e” dhe pika “h” theksohet, ndërmjet të tjerave, që Bordi i Administrimit ka 

si funksion:  

e) jep mendim për projektrregulloren e institucionit dhe miraton 

rregulloren financiare të tij;  

h) miraton raportin e detajuar vjetor të veprimtarisë së institucionit, të 

hartuar nga rektorati. 

  

Referuar Ligjit nr.80/2015, ndër funksionet e senatit akademik të dhëna në Nenin 

38, në pikat (d) dhe (k) shprehet qartazi se Senati akademik: 

(d)  miraton rregulloret e institucionit dhe akte të tjera sipas përcaktimeve 

të bëra në statut;  

 

Referuar Udhëzimit Nr.29, datë 10.09.2018 të MAS “Për Veprimtarinë dhe 

ngarkesën mësimore të Personelit akademik në Institucionet e Arsimit të Lartë”, 

dispozita II.1 ku citohet: “Cdo orë e realizuar në auditor mbi këtë përcaktim (140 

orë për kategorinë profesor) është orë suplementare, e cila përllogaritet sipas 

koeficientëve dhe paguhet e plotë nga IAL (Institucionet e Arsimit të Lartë). 

Avokati i Popullit vlerëson se mosrespektimi i këtij detyrimi, përbën cënim të të 

drejtës për t’u paguar për punën e kryer. Gjitashtu, mosrespektimi i këtij detyrimi 

nuk mund të justifikohet me zbatimin e një akti administrativ, të nxjerrë në 

tejkalim të kompetencave, në cënim të lirisë akademike.  

Në gjykimin e Avokatit të Popullit Liria Akademike është tipari kryesor dhe 

thelbësor i universitetit si një institucion i veçantë dhe specifik. Ajo ka të bëjë 

direkt me aktivitetin mësim-dhënës dhe akademiko-shkencor të pedagogut dhe 

presupozon lirinë e pedagogut për të formatuar mësimdhënien dhe informacionin 

akademik ndaj të cilit ekspozohet studenti në përputhje me objektivat e tij. 

Natyrisht, liria akademike nuk presupozon, apo justifikon, abuzimin nga ana e 

pedagogut të pozicionit të tij. Por liria akademike përfaqëson gurin bazë mbi të 

cilin ngrihet dhe merr formë dinjiteti dhe personaliteti profesional dhe akademik 

i pedagogut.   

Në këtë kuptim, duke qënë një element i rëndësishëm i sjelljes akademike të 

pedagogut, i funksionimit të universitetit si institucion, dhe rregullator i 

marrëdhënieve pedagog-student, liria akademike përfaqëson një aspekt të 

rëndësishëm në kohët e sotme. Jo vetëm për shkak të traditës dhe rëndësisë 

shekullore që shoqëron lirinë akademike, por edhe për shkak të modernizimit të 

marrëdhënieve mes studentit dhe pedagogut, qeverisë dhe universitetit, studimi 

dhe analiza e dinamikave dhe evolucionit të lirisë akademike ka qënë dhe mbetet 

një territor intrigues. 

Në rastin e arsimit të lartë dhe universiteteve shqiptare, eksplorimi i kuptimit dhe 

materializimit në praktikë të lirisë akademike në universitetet shqiptare nga 

profesorati i tyre, ka rëndësi dhe vlerë studimore jo vetëm për shkak të kuptimit 

problematik që ka karakterizuar në Shqipëri nocionin e lirisë akademike por edhe 

për dy arsye të tjera: 1) Për shkak të idesë dhe artikulimit gjithnjë e në rritje të 

idesë së universitetit si institucion i pavarur, dhe 2) Për shkak të rolit dhe ndikimit 

që ka patur ky koncept në formatimin, apo riformatimin e marrëdhënieve të 

universitetit dhe profesoratit me studentin dhe qeverinë. Në qarqet akademike 

shqiptare, dhe jo vetëm në to, koncepti i lirisë akademike, jo vetëm ka shfaqur 

paqartësi, duke e barazuar shpesh atë me pavarësinë institucionale, por edhe nuk 

janë të pazakonta praktikat e dhunimit të kësaj lirie që në elementët më të thjeshtë 

shprehëse të kësaj lirisë siç janë politikat diktuse ndaj pedagogëve, formatimi i 

lëndës, apo edhe vlerësimi i pedagogut.      

Edukimi, përfshirë këtu edhe atë të lartë, është përfshirë në Objektivin 4 të 

Objektivave të Zhvillimit të Qendrueshëm të Kombeve të Bashkuara, i cili synon 

‘një edukim përfshirës dhe njësoj cilësor dhe promovimin e mundësive gjatë 

gjithë jetës për të gjithë‘. Çdo analizë, perceptim apo vëzhgim i situatës ndihmon 

drejtpërdrejt në kuptimin e nivelit të realizimit të një qëllimi të tillë. Gjithashtu, 

fushat e arsimit dhe kërkimit janë dy fusha të veprimtarisë në të cilën vendi ynë 

kërkohet të përparojë edhe me qëllim realizimin e kërkesave të procesit të 

integrimit evropian.  

 



f.8 

 

Për sa më sipër, Avokati i Popullit në vijim të kryerjes së misionit ligjor në rolin 

e nxitësit të standardeve më të larta të të drejtave dhe lirive të njeriut në vend, 

bazuar në nenin 63/3 të Kushtetutës ku parashikohet se: “Avokati i Popullit ka të 

drejtë të bëjë rekomandime dhe të propozojë masa kur vëren shkelje të të drejtave 

dhe lirive të njeriut nga administrata publike”; si dhe nenin 21/b të ligjit nr. 8454 

datë 04.02.1999 “Për Avokatin e Popullit”, i ndryshuar, ku parashikohet se: 

“Avokati i Popullit paraqet rekomandime për vënien në vend të së drejtës së 

shkelur tek organi administrativ, që, sipas tij ka shkaktuar shkelje të të drejtave 

dhe lirive”,  

 

R E K O M A N D O N: 

 

(1) Marrjen e masave për rishikimin e kërkesës së Z. L. M, rishqyrtimin dhe 

analizimin e ngarkesës shtesë mësimore, si një e drejtë ligjore e tij në 

respektim të dinjitetit dhe vlerave intelektuale të gjithë stafit akademik në 

edukimin e brezit të ri. 

 

(2) Marrjen e masave që organet kolegjiale të Universitetit Politeknik, gjatë 

ushtrimit të veprimtarisë dhe gjatë hartimit të akteve rregullatore, të mos 

tejkalojnë kompetencat e dhëna sipas akteve ligjore dhe nënligjore në fuqi, 

por të unifikojnë metodat e llogaritjes së ngarkesave mësimore edhe me IAL 

të tjera.  

 

Për qëndrimin që do të mbani dhe masat që do të merrni në zbatim të këtij 

rekomandimi, të vihemi në dijeni brenda afatit 30 ditor, parashikuar nga neni 22 

i ligjit nr. 8454, datë 04.02.1999 “Për Avokatin e Popullit”, i ndryshuar. 

Duke besuar në mirëkuptimin dhe bashkëpunimin tuaj, 

 

     KOMISIONERE 

 

                                                                                       Vilma SHURDHA 

          D.V 

 


